
Հայաստանի Հանրապետությունը, Միասնական հաշվետվողական ստանդարտի (այսուհետ՝ Ստանդարտ) ներդրման շրջանակներում, 2023 թվականի հոկտեմբերի 3-ին վավերացրել է Տնտեսական համագործակցության և զարգացման կազմակերպության (այսուհետ՝ ՏՀԶԿ) «Ֆինանսական հաշիվների վերաբերյալ տեղեկությունների ավտոմատ փոխանակման մասին» իրավասու մարմինների միջև բազմակողմ համաձայնագիրը (այսուհետ՝ Համաձայնագիր)։ 
Միաժամանակ, Համաձայնագրի անբաժանելի մաս կազմող ծանուցումները, որոնցում նշվում են Ստանդարտի ներդրման արդյունքում կատարված օրենսդրական փոփոխությունները, տեղեկությունների փոխանցման համակարգը, փոխանակվող երկրների ցանկը, 2024 թվականի նոյեմբերի 5-ին ստորագրվել և դիվանագիտական ուղիներով տրամադրվել է ՏՀԶԿ հարկման նպատակով թափանցիկության և տեղեկությունների փոխանակման Գլոբալ Ֆորումի Քարտուղարությանը։ 
Ստանդարտում կատարվել են մի շարք էական փոփոխություններ, որի արդյունքում մշակվել է Համաձայնագրի լրացում (այսուհետ՝ Համաձայնագրի լրացում), իսկ Ստանդարտը ներդըրած երկրներին մինչև 2027 թվականը տրամադրվել է անցումային ժամանակահատված՝ Համաձայնագրի լրացման ներպետական վավերացման գործընթացի իրականացման, գործող ներքին օրենսդրությունը Ստանդարտի դրույթներին համապատասխանեցման, ինչպես նաև անհրաժեշտ ծրագրային լուծումների ապահովման նպատակով։ 
Համաձայնագրում իրականացված լրացումները միտված են տեղեկությունների փոխանակման արդյունավետության բարձրացմանը՝ ընդլայնելով փոխանակվող տեղեկությունների ծավալը, ամրապնդելով ինքնահայտարարագրերի իրավաչափության վերահսկողությունը, ինչպես նաև բարելավելով տեղեկությունների ճշգրտությունը և համադրելիությունը։
Համաձայնագրի լրացմամբ հստակեցվում է փոխանակվող տեղեկության շրջանակը, մասնավորապես՝ ներառելով ավելի մանրամասն տեղեկություն ներկայացված ինքնահայտարարագրի, հաշվի տեսակների, իրավաբանական անձանց վերահսկող անձանց դերի և վերջիններիս նույնականացման, հաշվի կարգավիճակի բնութագրի, ինչպես նաև ներդրումային ծառայություններ մատուցող ընկերություններում մասնակցության ձևերի վերաբերյալ։
 Համաձայնագրի լրացմանը միանալը սահմանված ժամկետում թույլ կտա Հայաստանի Հանրապետությանը լիարժեք ներգրավվել գործընկեր երկրների հետ տեղեկությունների ամբողջական և արդիական փոխանակման գործընթացում, ինչը կնպաստի Հայաստանի Հանրապետության հարկային համակարգի թափանցիկության բարձրացմանը՝ միաժամանակ նվազեցնելով հարկերից խուսափման և եկամուտների չհայտարարագրման ռիսկերը։
[bookmark: _GoBack]Միաժամանակ, Ստանդարտի իրավական հիմք հանդիսացող Համաձայանգրի լրացմանը միանալը կապված է ՀՀ կառավարության 12.12.2019թ. N 1830-Լ որոշմամբ հաստատված՝ ՀՀ պետական եկամուտների կոմիտեի զարգացման և վարչարարության բարելավման ռազմավարական ծրագրի «2. Վարչարարության արդյունավետության բարձրացում, եկամուտների ավելացում, ստվերի կրճատում» նպատակի «2.2 Խրախուսել հարկ վճարողների և արտաքին տնտեսական գործունեություն իրականացնող անձանց կամավոր կարգապահությունը, բարձրացնել հարկային և մաքսային մարմիններին վճարման ենթակա վճարներից խուսափողների դեմ պայքարի արդյունավետության մակարդակը, կրճատել հարկային ստվերի մակարդակը» ենթանպատակի «2.2.10 ՏՀԶԿ-ի Միասնական հաշվետվողական ստանդարտի ներդրման նախապատրաստում» միջոցառման իրականացման հետ:
Հիմք ընդունելով, որ Հայաստանի Հանրապետությունը արդեն իսկ միացել է «Ֆինանսա-կան հաշիվների վերաբերյալ տեղեկությունների ավտոմատ փոխանակման մասին» իրավասու մարմինների միջև բազմակողմ համաձայնագրին, ինչպես նաև կարևորելով Ստանդարտի ներդըրման բնականոն ու սահուն ընթացքը և Հայաստանի Հանրապետության միջազգային պայմանագրերով ստանձնած պարտավորությունների պատշաճ իրականացումը՝ նպատակահարմար է Հայաստանի Հանրապետության միացումը «Ֆինանսական հաշիվների վերաբերյալ տեղեկությունների ավտոմատ փոխանակման մասին» իրավասու մարմինների բազմակողմ համաձայնագրի լրացմանը։ 

